
GUD SMILER

Stakkars Per

Ei jente heitte Gudrun

Men så brann låven


Stakkars Per


I

Han heitte Justin, men da han var liten og gjekk på skolen, la dei på han namnet Stakkars Per. Han fann seg i det, etter kvart: Han var ikkje anna enn ein stakkars liten krok. Ein fattigmannsunge, han var sonen i Buneset, og Buneset var ikkje stort likare enn ein husmannsplass den tida.

Dei var leie mot han dei andre skolebarna, han måtte inn til lærarinna og klaga seg alt i eitt. Ei stor lang jente la på han utnamnet, enda det var ho han likte best av alle i hop. Han trøsta seg med at han skulle hemne seg når han vart stor. Han trøsta seg med andre ting òg, utrulige ting, så han hadde det slett ikkje berre vondt.

Men da han vart stor, da hadde han så altfor mykje å hemne, han såg seg ikkje syn for å gå i gang. Da brukte han heller vettet. Han trudde det var han sjøl som såg det og sa det at slår du på steinen da slår steinen att. Han hadde full rett til å gi dem det att, men når det ikkje lønner seg? Da er det dummingen som driv på med det.

Han såg det elles på mor. Ho var berre god imot far da han låg sjuk, og gret da han døde.

Det sat i han ut gjennom åra at han ville ikkje minnast far. Han var for lang og mager, og så fattig. Og dertil låg han heime året rundt, fór aldri ut som dei andre og gjorde eit varp, låg her og småfiska og rodde til byen med fengda, låg ved brygga med fisk liksom han der armingen Terje i Vika, og kom heim enda fattigare enn han fór; han sukka i staden for å snakke. Men verst var det han var ikkje snill med mor. Han var for blå-gjerrig til det.

Så vart han sjuk og til stor plage, og så døde han. Justin sa det enno, da han var vaksen kar: – Ti år gammal vart eg farlaus. Jamaldringane hans dei slapp å bli det, dei. Men alt den gongen såg han skimten av sanninga, at går det gale for deg da blir det bedre sia.

Det vart lysare i stua. Det vart lysare og lettare kring heile heimen da ei tid hadde gått. Ikkje var dei fullt så fattige heller da lenger. Der kom som eit anna liv til gards. Og særlig lysna det da han kom til å tene pengar sjøl. Han lærte knepet av grannegutane, å sette opp snarer og fange fugl. Litt mordisk var det, men det fekk skure, han strøypte orrfugl og ryper og bar til handlaren. Og skillingane vart hans eigne!

Det var vidunderlig å sitte på skolen og eiga dem, der dei låg heime i skuffa si.

Sia var han med ein granne ut og fiska ur. Det gav meir; det gav kaffeskillingar til mor, ho trong ikkje skjemmast lenger om der kom. eit menneske. Enda meir gav det da han kunne fiske sjøl. Visst var det berre småfiske, men ein ukonfirmert ein er heller ikkje noko vaksemenneske. Og så er det rådelig å fara smått fram. Jau da, han såg det alt i den tida. Dei andre kunne styre med sitt. Dei visste ikkje kor mange kroner han åtte. Kor mange dei åtte gav han ein god dag i; han tvila berre litt med seg sjøl.

Det var det òg at å fiske var meir til arbeid enn å pine fugl, det gav meir dygd og drygd i pengane, sa mor. Det stod på korles ein tente pengane, sa ho. Det visste han elles sjøl, og meir til. Og så opplevde han noko om det ein gong, og glømte det ikkje.

Bortpå Moen var der ei jente som heitte Olga. Ho var snill å vera i lag med, men dei var for fattige der. Ein gong gjekk dei til handlaren sammen. Ho klaga seg, ho hadde ti øre for lite, for blyant måtte ho ha til ho skulle på skolen dagen etter, og ho torde ikkje be oftare om å få på borg! Hadde han hatt ti øre på seg, da skulle ho fått dem, men han hadde berre ei heil krone.

Ho var innom på Bergan med spannet, skulle få ein mjølkdrope. Da ho kom ut att var ho lykkelig, men ho fortalde ikkje noko. På bua hadde ho pengar nok til blyant.

I heimvegen vart ho meir og meir rar, og best det var gret ho. Da fortalde ho det. Ho hadde nibedt Gud at han måtte la henne finne ein tiøring. I kjøkenet på Bergan kom tiøringen trillande borttil føtene på henne. Barna heldt på og vasa med pengegrisene sine. Ho trødde på han, og da slett ingen la merke til det, da tok ho han. – Eg hadde da fått han? hiksta ho. – Ja, sa han.

Men nei, ho var like ulykkelig, for no var ho tjuv. Ho visste seg inga råd! Han skjønna henne, gjennom all sin kropp, syntes han. Han vart like ulykkelig som ho var. Han visste ikkje anna å trøste henne med enn at ho fekk lure ned ein tiøring på golvet der ein annan gong.

Men lærdommen tok han til seg. Han ville vera redelig kar all sin dag.

Der var mangt slik nyttig han lærte. Som den gongen han fór i veg og skulle tukte ein vaksen kar fordi han hadde sett for mykje på mor. Da var han tosk. Men det var det året da silda kom til dem, og det var ein stor og merkelig hending i seg sjøl, ein vart litt for modig av slikt.

Silda gjorde landgang nedi vågen hos dem, der var notbruk og saltarfarty og sildverking, og både han og mor var med. Det var straks føre jul, og der stod dei i sildrist frå morgon til kveld og tente pengar. Det vart berre skamma det han hadde tent før. Rebekka hadde alt komme dit da, og ho måtte passe huset og heimen.

Men da det var slutt, da kom jula på dem så brått at det vart mest inga jul. Juleftas morgonen måtte han opp klokka fire og inn i marka etter eit vedlass dei hadde liggande der, til julved.

Kolande mørkt var det, for jorda var snøberr, og digert med regnskyer all himmelen over. Han måtte ein fjerdings veg inn i svartaste skogmarka. Det var som midnatta der enda, ein kunne ikkje tru der vart dag meir. Med han heldt på og leste, vart hesten skygg, han hara øra alt i eitt, bles i nasen og stod ferdig til å fara sin veg. Det var nifst, men hesten var no ein kamerat da, Justin snakka med han og heldt dem båe ved godt mot.

Da hørte han noko rart. Det hogg nedi skogdalen eit stykke unna. Der var ein levande ein der som hogg med øks. Det var det hesten hadde kjent på seg. Hogga fall kringt, så var dei borte eit tak, kom att på samme viset, og tagna på nytt. Det stod eit menneske der da og lya, så umulig det var å tru det.

hare øra: spisse øra

– Tjuv! sa Justin, til seg sjøl og hesten. Der gjekk for seg ein unaturlig gjerning her i natt. Han vart ståande stiv still. Men korles var det å vera tjuv? Det undra han seg på midt i reddhugen.

Det var i deres skog det hogg. Tjuven måtte vera ein husmannslaka sørant Bergan-plassane.

Han sette nevane for munnen og bles. Den kunsten kunne han framom andre, han gol som gauken, så naudande likt. Han gol fleire gonger. Der vart inga hogging meir. Det vart tjuvstilt i skogen. Justin lo tak for tak med han kjørte heim, det måtte vera rart å høre gauken signe arbeidet åt ein midt i vinternatta!

Og da visste han kven som var tjuven. Det var skomakaren sør i plassane, det var ‘n Lang-Ludvik. Da fór der ei vond glede gjennom gutladden. Det var just denne skomakar-kroppen han hata, det var han som gjorde seg til for mor her i sildsjauen. Der kom denne gapen og stod framfor henne rett som det var, stod og smilte til henne og såg på henne med dei stygge auga sine, og rett som det var flytta han unna sildtønna for henne, langa fram tomtønne, og meir slikt. Og ho takka og var blid, det var det argaste, – ho var eit tullhovud! Justin hadde vore meint på å kjøre eitt eller anna kvast inn i bakparten på Lang-Ludvik.

Men så dum var han ikkje. Og mor flirte til heile Ludviken, det var han trygg for.

No skulle ho i alle fall få vita kva slag kropp skomakaren var. Men først måtte han i veg og sjå vedtjuven i augesyna. Han var mota på å gå beint mot ulykka, enda han skalv ikkje så lite innvendes; – dette her blir spel det, gutar! sa han. For Lang-Ludvik hadde sett slik på mor at ho var utskjemt av berre det. Det gjorde vondt i all kroppen når han såg det for seg.

Han fekk seg litt meir mat i livet. Mor gjekk åt fjøset. Han sette av stad. Først tenkte han å få ein av grannegutane med seg, men nei, dette måtte han greie åleine.

sørant, nordant, innant osv. (dial.): sørafrå, nordafrå, innanfrå osv.

Det heldt på og vart morgonen da han nådde fram til plassgrenda. Skomakarplassen låg der liksom han venta vedtjuven heim. Justin stod litt utanfor huset. Hjartet arbeidde kringt i han. Han tok seg mot og vanakta dette husmannsrommet – kva slag folk var dei som budde i ei slik hytte?

Han stod og visste ikkje for vel kva han skulle ta seg til. Ei av jentungane kom ut, og litt etter var søstra der. Det var søsterdøtrene til Ludvik. Dei var overlag blide; han gjekk på skolen i lag med dem. Dei rista på hovudet at skomakaren var ikkje heime nett no, og i det samme glatt auga deres til side, bort etter tjuv-vegen og til skogs.

Justin stod hard og still. Straks etter såg han Ludvik kom med kjelkelasset sitt nedetter hålkeflekkene. Han vart større og større, det var inga løgn heller at han var lang. Men Justin vart ikkje redd, han vart berre enno meir harm. Men det var leitt å møte tjuven med tjuvbøra, å sjå han.

Litt flat i andletet vart skomakaren da han såg han der, men det var som snarast berre.

– Du kjem utor skogen du, sa Justin. – Ser så ut ja, svara den andre. – Ja, eg skulle helse deg med det at vi veit om tjuvinga di. Ja, han sa visst meir sterkt. Han spara ikkje tjuven.

Skomakaren lo rått og spurde om han ikkje heller kunne gala gauk. Men straks etter var han flygande sinna. Han tok Justin i kragen, letta på han og spurde om han torde seie det ein gong til.

Justin torde det. Det kitla i han den dag i dag når han kom i hug det. Resten mintes han berre utydelig, for det var ei svart stund.

Skomakaren laga seg til å gi juling, og gutknekten kunne ikkje fire. Det var visst jentungane som berga han utor det. Han tykte minnast at dei skreik, og at dei såg storveges på han da han slapp laus. Kan hende han gret, men han stana i alle fall og huta mot heile skomakarheimen og lova vondt!

Men Lang-Ludvik ropte til han at han måtte helse mor si takk for veden til så lenge. God jul!

– God jul! ropte jentungane òg, så blide og dumme dei var.

Verst var det da han kom heim og fortalde mor om tilburden. – Din tulling! sa ho. – Men har han kjøpt veden av deg? ville han vita. Ho tenkte seg om, og så laug ho og sa ho hadde visst lova han det. Han trudde han sokk i jorda. For enten laug ho da, eller så heldt ho med skomakaren.

Den dagen vart han for gammal til å gråte. Og da var han berre tretten år! Han kunne ikkje eingong fortele Rebekka om dette.


II

Jentungen Rebekka hadde komme dit om sommaren det året. Ho var på alder med han, men ho skulle vera gjetar no da han vart for vaksen til det. Gjetinga var elles ikkje streng, mest berre å henta heim kyrne om kvelden.

Rebekka var avskaplig lang og mager, og freknut i andletet. Folk spådde ho skulle døy av tæring, for det hadde mor hennes gjort, og jenta hadde samme voksteren og samme andletet. Det nugg litt i Justin da han hørte det, ho vart ein merkelig skapning å sjå på, ja han avundte henne aldri så lite.

Han avundte henne det òg i førstninga, at ho skulle vera her. Arbeidskaren dei leigde, han fór når han var ferdig han, men Rebekka skulle høre huslyden til. Mor tok seg av henne som ho skulle vera barn i huset, ho var god med henne på alle vis. Men da jentungen hadde vore der ei tid, da tykte han òg han måtte vera god med henne. Ja, for da hørte ho til her, ho var ein av dem.

Stundomtil var han kanskje gaput og lei mot henne. Det er mangt ein lyt skamme seg over når vettet kjem. Det er slik med alle, det, men om dei skammar seg alle, det lurte han på. Rebekka tilgav han alt i hop. Ho unnskyldte han når mor var over han og skjente for det: Han meinte ikkje noko med det. Og det var sant, i grunnen, men at ho visste det?

Det vart til det at når dei var toeina fortalde han henne alt som plaga han. Ho skjønna det bedre enn mor gjorde. Men dette med mor og skomakaren det skulle ho ikkje vita. Visste ho det likevel, og nemnte det, da jaga han henne!

Ho nemnte det ikkje. Og litt etter kvart nemnte han det ikkje for seg sjøl meir. Han hadde bore seg åt som ein tosk, det var det som stod fast. Han kjente ikkje si eiga mor, det òg stod fast, men han voks ifrå det. No da han var vaksen smilte han til det.

Hausten etter stod han til konfirmasjons, samme året som krigen kom. Rebekka skulle stå fram året etter. Da fekk han sølvklokke og sølvkjede av mor. Ho hadde bytta det til seg mot det gamle klokkeskramlet etter far. Ho hadde visst lagt drygt med pengar imellom.

Dermed vart mangt ansles. Men særlig vart mor ansles da. Ho voks til eit stort menneske, ei storgjæv mor og ei verdig bondekone. Og Rebekka var så glad og vakker da ho såg han med klokka og kjedet: Ho var av sølv heile jenta den stunda!

Det var elles dei andre som synte han Rebekka, etter som tida leid. Dei såg henne og sette henne høgt i verd. Ho var vaksen jente før han vardes, og slik ei jente, han spurde med seg sjøl om dei åtte maken hennes? Ikkje det han såg, ved kirka og i ungdomshuset og slik, nei!

Ho var hans jente. Ho var søster hans, og vel så det.

Der vart fleir og fleir kring veggene av unggutar frå grannelaget, både sundagskvelden og elles. Somme av dem kom heilt inn i kjøkenet når ho var der. Ein av dem våga seg enda opp på loftet til henne. Han vart vist ned att, det var ikkje farlig slik, men den gongen vart Justin heit. Han var ikkje halvt så redd krigen da den kom. Sia lya han ivrig om nettene, så sant han berre slapp laus utor søvnen. Det hendte eit par gonger han steig opp midt på natta, stod og lya og skalv. Så var det gudskjelov ingenting. Rebekka sov.

Skulle der vera noko slag fest eller moro, støtt var der einkvan som måtte ha Rebekka med. Og med vart ho, for det tykte mor at ho burde; ho tykte han kunne vera med i laget han òg. Han føydde henne i det. Litt utrygg var han stadig. Det var med Rebekka som med dei stakkars skillingane hans, som med alt ein åtte og var glad i, ein kunne miste det. Han tapte ei krone ein gong i eit veddemål. Det var to kroner i tap det, og det var hundvondt.

Rebekka gjekk seg ikkje bort. Ho hørte Buneset til, tvert igjennom. Han tenkte ikkje over det før sia, men korles skulle det ha vore for han utan Rebekka? Der vart meir og meir han ikkje kunne gå til mor med. Han gjekk til Rebekka med det. Ho skjønna det, og samme kva det var så gledde ho seg eller harma seg, som det skulle hendt henne sjøl. All tida hadde han henne i bakhanda; ho hjelpte han med å eiga det vesle han åtte, det var jamgodt med at han åtte det dobbelt på den måten, og det skarvpakket gjorde imot han, det vart mest berre som myggstikk.

Rebekka kjente han ut og inn. Ja, om det så var ei eller anna jenta han tykte særlig godt om, så måtte ho vita det, og da tykte ho det samme som han. – Og så har dei pengar der i garden, kunne ho minne han om. Eller: Ho er ikkje berre vakker, ho er både snill og dugande.

Og korles skulle dei ha klara seg i Buneset utan henne? Ho kjente garden som ho kjente seg sjøl. Det var livet hennes det. Ja visst måtte ho ha lønn, da ho voks til, ho måtte ha klede og slikt, stort meir ville ho heller ikkje vita av, for ho visste dei hadde ikkje råd til det. Og så spara dei all slag leigehjelp, det gjekk meir enn opp i opp.

Han fekk høre mangt eit ord for henne av kameratane. Dei unnte han ingenting, og dertil så tenkte dei seg både det og det. Ja, ja, men det vart så dei lét Rebekka meir i fred etter kvart.

Mange av dem tok til og fór ut etter fortenesta no, på fiske, eller kvalfangst. Dei kom att reint yvne av pengar og langferd. Det snødde setlar ikring dem. Justin måtte gå heime og træle. Ein kunne gråte over det. Stundom var han nær på å hate Rebekka for det, det var ho og mor som gjorde han til den heimfødingen han var. Han hadde garden, bad dei han komma i hug.

Stundom gjekk det opp for han, liksom eit lyst og mildt vêr ikring han, at han hadde nokre fattigskillingar i banken, men kva hadde dei andre? Finare kledd var dei ja, og kunne uttale seg som vidreiste karar, men: Kva var no det godt for, når det bar til? Nei, ser de, han var fornøgd med å vera fattiggut, han gledde seg over hundre ting han kunne spara, – han kunne tilmed spara inn både marsjpengane og lønninga da han var i rekruttskolen, og det var han åleine om i det kompaniet, han kom heim med mangfoldige kontanter, som han sa til seg sjøl. Rebekka vart blank i auga da ho såg dem.

Og da han hadde vore der, da var han ingen heimføding lenger; det var ei skam han hadde vore på gråten den dagen han laut i veg. Der hadde skjedd ting med han. Han såg på alt med andre auga etter han kom heim att. Han såg folk beint i augesyna når det trongs. I uniforma var han jamgod med nokon kvar, det var det. Han bad enda korporalen halde kjeften sin, den gongen det måtte gjerast – kven annan enn han var det som våga det? Dei andre stod berre og var einige med han dei.

Dei var forresten greie karar mot han, han måtte mest undre seg. Elles måtte han rekne seg for vennelaus mann. Venner kunne vera bra nok, og lette å få, men når det spurdes om, da hadde ein knapt noka nytte av dem. Det var ventelig dei som ville ha nytte av han.

Krigen heldt seg, år etter år. Og folk rundt ikring ein tente pengar som stråfôr. Justin vart sjuk når han såg det, for det var dyrisk framferd, det barka rangvegen med heile verda på den måten, og korles vart det så for han? Ja, han var ikkje med i fortenesta han, ikkje for alvor nei, men når det ramla nedetter ein gong, da skulle vel Justin Buneset vera med og betale for galenskapen deres? Rebekka ottast det samme ho òg; – men sjøl veit om ikkje du ler sist, trøsta ho han.

Han leit på det som dei leit på krigen dei andre. Som folk lit på lykka.

Men for det første var det ulykka som møtte han. Mor døde. Så stod han der både farlaus og morlaus. Liksom livet skulle vera for lett for han slik det var.

Mor hadde vondt i ei tå. Rebekka sa til henne ein dagen at dette var farlig, det har blitt døden av det for somme. – Døden? sa mor. – Han kunne komma som lyn frå klår himmel ja, påstod Rebekka. – Da kjem han ikkje i mi tid, svara mor og hinka sin veg. Før dei fekk overtala henne og henta dokteren, fór døden i henne, og så var det gjort.

Justin hadde hørt eitkvart med han sov, stod så opp midt på natta og gjekk ned, no skulle dokteren hit! Da han kom ned i kammerset, stod Rebekka der krita bleik, ho såg på han så hjelpelaus at han glømte det aldri. Mor kjente han ikkje, ho låg og fekta med armane og tala i vilska. Han fór ut og drog fram kjerra.

Lenger kom han ikkje før Rebekka stod i døra og sa eitkvart. Mor hadde ei fæl ri da han kom inn, og da den var over, da var det slutt. Enten dei trudde det eller ikkje.

Rebekka tok ikring han og gret. Dei stod der tett ihopklemt, til dei fann seg att kinn mot kinn, og Rebekka sitt det var vått. Ho kom først til seg, og reiv seg laus.

Det var ikkje slik dei skulle stå nei. Sia kom det over han rett som han gjekk eller stod, kor utrulig den morgonen var, kor hjartelig det hendte det eine som det andre, alt sammen i ein draum, men meir levande likevel enn det vi kallar livet. Var det vondt å oppleva? Gud veit kva det var. Umulig å seie det.

Rett som det var kom Rebekka og han imot einannan, sia om dagane, og Rebekka fór tett inn til han og gret, berre litt, så sansa ho seg og fór sin veg att, i saknaden og ståket. Der var slik god hjelp i det. Det var mest inga sak å vera han.

Men gong og annan fór det gjennom han at det var ikkje ho men han som hadde mist mor si. Han viste det frå seg, han var ingen smågut no lenger. Ho måtte da få sørge ho òg.

I gravølet såg han slekta si samla. Det var ikkje så reint lite med smått og stort, farfolk og morfolk om kvarandre, og bra folk alt i hop, om dei no var i fattigaste laget mange av dem. Eit kostesamt gilde vart det, eit uvett med fin mat og med folkhjelp og allslag dyre ting, og det i denne tida! Men det skapte seg sjøl liksom, ikkje eingong Rebekka visste noko å gjera ved det. Så fekk ein innbille seg, til så lenge, at ein var den mannen som hadde råd til det.

Alle grannane kom der òg, dei frå Moen, frå Sevika og frå stuene lenger vest. Det var harmelig nok, for så skinnfattige dei var, så var visst denne gjestebudskosten kvardagsmat for dem no for tida.

Mektigaste mannen i laget var morbror Martinus. Han hadde vore skipper og gardmann i ein person, og var stinn av velstand. Det gjorde Justin godt at han aldri hadde trengt denne morbroren. No kom han med gode råd, men Justin la dem frå seg, han trong ikkje dem heller. Martinus Mergstokk kalla dei han. Han var det. Men ein småhoggar kunne vel vera like god mergstokk, i grunnen? Han kunne bli det i alle fall.

Rebekka kunne gjerne ha gråte litt mindre ved grava. Men han tilgav henne det, av alt sitt hjarte.

Og så var gravølet overstått, og livet i Buneset tok til att. Mor var der ikkje meir, det var ein morlaus heim. Han såg henne for seg, mest bedre enn før, ho gjekk her og stelte så still og god, litt rundrygga på slutten, men kvit og raud i hamleten og med glade blå auga. Ingen kunne bli som henne. Det var berre som ventande at dei tok henne frå han.

Han såg det no at ein har ingen rett til å klaga, ikkje meir enn til å skryte nei. Lat gå med det, han trong det ikkje heller. Det som hadde hendt han i det siste, det hadde visst gjort han godt? Han syntes i alle fall dei andre vart nokså små imot han. Han tok seg fri og skrytte litt med seg sjøl: De trur de er vaksne, de, for det de er utreiste karar og slikt. De er småbarn enno, de spring og snåvar i navlestrengen dykkes. For kva har de røynt?

Rebekka opendaga han på nytt i denne tida. Det kom uventa på han. All tida hadde han visst kven ho var, men no, i ein blink å kalle, så var det sant. Verkelig og livsalig sant ja. For heile livet, liksom. Det kom og vann over han.

Dei hadde kjørt inn siste kornlasset, på rov og spreng, for regnet var over dem; det var gråtidlig om morgonen. Ho la korn i loa, og han langa til henne. Så var dei ferdige, og ho kom ned. – Så! sa han. Takk for hjelpa. Det hadde vore mor sitt arbeid å legge korn i lo; det var ein kunst. No hadde Rebekka greidd det, storveges fint.

legge korn i lo: legge kornband lagvis i kornstålet

Og der stod ho framfor han. Auga hennes møtte hans, for første gongen, og der var ei spilder ny glede i dem, i dem og i heile mennesket. Ho undra seg og var glad for at ho var der og at han var der, ja og for at ho visste det han ikkje visste. I det samme flaug der ein angst i blikket hennes, ein liten raudlet over andletet hennes. Han glømte aldri det synet. Han fekk heller aldri sjå det meir.

Som ein angst for det i han òg, men det var skire gleda, han kunne ikkje tru dette var sant, for slikt hadde han berre drømt nokon gong. Han lo og tok henne til seg. Kan hende han tulla og sa eitkvart, – han gjorde visst det. Han hadde henne i armane sine, kjente kor smal og mjuk ho var, kva for eit menneske ho var, det kunne ta makt og råd frå ein og enda gjera ein til ein villstyring. Han kjente kinnet hennes kor det brann og brente han, og så munnen hennes, men det var berre i ein bløkt av eit sekund det, så var ikkje den å finne meir.

Langt ifrå, han sleppte henne ikkje, aldri i livet heller, men ho bad for seg og stridde hardt. Anna venta han ikkje, – nei! Ho var vonoms sterkare, men han løfta henne opp og stod med henne, kunne bera henne dit det fall han inn. Det gjorde han òg. Ja, stakkars Rebekka hadde vorte for veik den gongen, det var berre orda hennes som berga henne og ødela allting for han.

Først sa ho namnet hans, fleire gonger, men han hørte ikkje noko slag bønn. Men så klaga ho seg og sa: – Du vil det da ikkje heller? Og litt etter sa ho, med eit anna mål: – Du vil da ikkje vera utru mot henne du får ein gong? Vi får da tenke lite grann.

Tenke? – Det er da deg eg får, sa han. Det er da deg det. Han fria enda sterkare, men ho heldt seg hard. Ho hadde makta for dem båe to. – Gifte deg med meg? sa ho. Med ei fattig taus!

Det var just det han ville ja.

Men da lo ho til han: – Sitt du så godt i det, synes du?

Han gjekk ned frå låven som ein svimeslått ein, som ein tosk for Guds åsyn. Han ansa ikkje på om ho kom etter. Han burde kanskje takke henne for at ho tukta han slik. – Stakkars Per! sa dei.

